
Kemm hi haga sabiha li l-komunita tingabar fil-knisja biex ti¢celebra l-Festa tal-Qaddis
Patrun taghha! Kemm hi xi haga sabiha! Kemm hi xi haga kbira! U mhux il-komunita biss li
hawn hawnhekk dalghodu, imma wkoll dawk li ghadhom fi djarhom forsi minhabba
ragunijiet ta’ sahha, forsi I-morda, l-anzjani, u minn hawn nixtieq insellem ukoll lil dawk li
ged isegwuna minn fuq it-televizjoni, b’mod specjali anki d-dar tal-anzjani li ghandkom
hawnhekk fir-rahal taghkom.

Ghaliex dagshekk sabiha li tingabar biex ticcelebra 1-Festa? Ghaliex huwa importanti
ghalikom dan ir-ragel, San Lawrenz? Hafna drabi ahna meta nitkellmu fuq il-qaddisin
minghajr ma rridu gisu nimmaginaw nies tad-dinja l-ohra u ninsew li dawn nies tad-demm u
l-laham bhalna, illi kienu jghixu bhalna, li kellhom I-ugigh tal-ghadam, tal-gisem, it-tbatijiet
bhalna, illli batew meta tilfu lil xi hadd bhalna, kellhom il-problemi tar-relazzjonijiet li
ghandna ahna. Jien nahseb li hafna minnkom biex gejtu hawn dalghodu kellkom taghmlu xi
ftit tas-sagrifi¢¢ju. Jien nimmagina lil dawk l-ommijiet illi min jaf kemm thabtu dalghodu
biex igajmu lit-tfal halli jkunu jistghu jippreparawhom u jhejjuhom biex jigu l-quddiesa.
Forsi whud minnkom gamu gabel biex taghmlu t-tisjira tajba tal-festa halli mbaghad meta
tmorru lura d-dar issibu kwazi kollox lest. Hija xi haga li forsi bil-mod il-mod geghdin
nitilfuha: l-ispirtu ta’ sagrifi¢¢ju. Imma hafna drabi meta ahna nghixuh bl-imhabba, dan I-
ispirtu tas-sagrific¢ju jimliena bil-paci. Jaghtina dik li nghidulha r-realizzazzjoni taghna
nfusna. Fi kliem iehor, inkunu kuntenti.

Kieku jkolli nistagsikom, kif timmaginaw lil bniedem kuntent illum fis-sena 2020? Bniedem
li jhossu sew hija wahda mill-ewwel kelmiet li tohrog minn fommna: ‘inhossni sew, thossok
sew, inhossni mdejjaq, inhossni kuntent’. Bniedem li ghandu I-flus, u jekk jista’ jkun hafna,
ghalina dak hu l-bniedem kuntent, li mexa ’l quddiem fis-so¢jeta; forsi ghandu certa
popolarita, ghandu certu status, bniedem illi ghandu 1-gid; ghandu hafna gid, mobbli u
immobbli, bniedem illi kapaci lit-tfal tieghu jmexxihom ’il quddiem u forsi jippreparalhom
karriera li tkun ahjar minn tieghu. Nahseb li fl-idea taghna din hi l-immagni ta’ bniedem
kuntent, tal-bniedem li jhossu sew. Hafna minna mexjin f’din it-trig, u I-mistogsija tieghi
dalghodu hi din: imma kieku jkollna nieqfu u nirriflettu ftit u nistagsu lilna nfusna: Imma jien
kuntent, jien sew? Jien nipprova nkun sew, nipprova nkun kuntent, nipprova li jkolli 1-flus,
nipprova illi lit-tfal naghtihom l-ahjar u l-aqwa, nipprova illi nkun popolari u li almenu
quddiem l-ohrajn inkun bhalhom. Noqoghdu attenti anki kif nipprezentaw ruhna, kif nilbsu,
kif nitkellmu, forsi anki fuq il-Facebook noqoghdu attenti li ma jkun hemm xejn li jmur
kontra dak li jaghmel kulhadd is-soltu. Imma minkejja dan it-tahbit kollu, jien kuntent, jien
sew, jew kwazi ngbadt f’din il-girja biex inkun kuntent? U ma niqafx nistagsi lili nnifsi u
nghid: Imma dak li jien sejjer lejh, imma dak tassew jaghmilni kuntent lili jew le? Imma jekk
jien inkun popolari, jien tassew ha nkun kuntent? Imma jekk it-tfal tieghi jimxu ’l quddiem
fis-soc¢jeta, jien ta’ veru ha nkun kuntent? Imma jekk jien ikolli hafna flus u allura nahdem u
nistinka, jien tassew ha nkun kuntent?

Ghax dalghodu San Lawrenz jaghtina ricetta differenti, jew ahjar Gesu fil-Vangelu jaghtina
idea differenti, idea li fugha mbaghad mexa 1-Qaddis Protettur taghkom. Idea li Zgur b’xi mod



nghixuha. Kif ghedna fil-bidu, is-sagrifi¢¢ju jaghmel parti mill-hajja tal-familja taghna. San
Lawrenz jaghtina ricetta sempli¢i hafna biex tiftakarha u tifhimha, imma difficli hafna biex
twettagha. Liema hi din ir-ricetta? Li thobb; biex tkun sew trid thobb u sahansitra ma tibzax
anki taqdi, tqatta’ minnek innifsek biex thobb, taghti lilek innifsek biex thobb. II-Vangelu tal-
lum huwa vangelu sabih hafna minn San Gwann, u ma nafx jekk tiftakrux, imma ahna
nagraw bic¢c¢a biss minnu fil-Festa ta’ San Lawrenz, fil-festa tal-lum. Imma tafu kif jibda?
Ikun hemm xi Griegi illi jersqu lejn Filippu u jistagsuh: “Mghallem, ahna rridu naraw lill-
Mulej, irridu naraw lil Gesti”. Dawn il-Griegi kienu telghu ghall-festa tal-Ghid fit-Tempju ta’
Gerusalemm u jien nisthajjilhom ahna lil dawn il-Griegi, illi din id-darba jersqu mhux fuq
Filippu, imma fuq San Lawrenz. Ahna gejna 1-festa bhall-Griegi u nghidulu: “Urina lil Gesu,
Lorenzo, urina lil Gest, ghax inti taf min hu Ges, inti Itqajt ma’ Gesn, int habbejtu lil Gest,
int kont tafu sewwa, kontu ta’ gewwa flimkien int u Gesi. Urina min hu Gesu”. Filippu ma
jmurx hu fuq Gest, imma jmur fejn huh Indri. Allura din mhix xi haga ta’ persuna wahda,
imma xi haga taghna lkoll, ilkoll irridu nghinu lil xulxin, flimkien irridu nistagsuh lil Lorenzo
u nghidulu: “Urina lil Gesii”. Ma nistax naghmilha wahdi, ma jistax jaghmilha parru¢can
wiehed ta’ San Lawrenz, wiehed wahdu, imma rridu naghmluha ma’ xulxin bhala komunita.
Irridu naghrfuh ma’ xulxin lil Gest, irridu nitolbuh flimkien lil San Lawrenz jurina min hu
Gesl. U meta Filippu u Indri jmorru b’dawn il-Griegi quddiem Gest, Gesu jghidilhom min
hu: igabbel lilu nnifsu mal-habba tal-gamh illi jghid li jekk ma tagax fl-art, jekk ma tmutx,
tibqa’ wahedha, imma jekk tmut, din taghmel hafna frott. Gest jghidilhom lil dawn il-Griegi
u jghid ukoll lil Filippu u lil Indrija illi I-identita tieghu, il-persuna tieghu mhix ghajr dak li
jaghti lilu nnifsu, dak li jissagrifika lilu nnifsu, dak li jhobb.

Kemm hi sabiha u kemm hi kbira din id-definizzjoni li jaghti Gesu lil dawn il-Griegi u lilna
dalghodu! Ghaliex? Ghax Gesl qed jghidilna li mhux importanti li nkunu nafu hafna fuqu,
imma importanti li naghmlu l-esperjenza tieghu. Biex insiru nafu min hu Ges, irridu bhalu
nhobbu, irridu bhal habba tal-qamh naqghu fl-art ahna u mmutu u nhallu lil haddiehor iqatta’
minna. Dan hu Gesl. Imma din hi sfida kbira, difficli. Kemm naghmluha fil-familja? “Issa
ilni dagshekk mat-tfal il-gurnata kollha, haga kbira ghax inti tigi issa u tiehu hsiebhom! Haga
kbira ghax taghmel inti ftit x’nieklu! Haga kbira ghax tmur twassalhom inti!”. Kemm
nghiduha lil xulxin! Tghiduli: allura ghandi ninghafas jien, ghandi nitkisser jien, ghax Gesu
jixtieq hekk, ghax Gesu jrid hekk, u nhalli lill-iehor gallarija, jaghmlu kapric¢ihom? Le,
mhux hekk jghidilna Gest. Imma Gesu gieghed jghidilna biex it-tnejn li ahna fil-familja
niehdu fugna din l-attitudni ta’ ghotja, ta’ mhabba. Kwazi kwazi nidhlu f’kompetizzjoni ta’
min minna se jhobb l-iktar. Nidhlu f’kompetizzjoni ta’ min minna se jaghti l-iktar minnu
nnifsu, u jekk nidhlu f’din ibgghu certi illi 1-familja taghna ndawruha f’genna tal-art! Ibqghu
certi li r-realta fejn inkunu, il-post tax-xoghol, fost il-hbieb, inkunu fejn inkunu, ir-realta
taghna ndawruha f’hena, f’paci, f’ferh.

Ghalhekk nifirhu, ghalhekk naghmlu festa lil min jaghti hajtu, ghax min jaghti hajtu, min
imut biex jaghti 1-hajja lil haddiehor, ihalli gnien madwaru, ihalli hajja madwaru, ihalli ferh
madwaru, ihalli hena madwaru. Ahna, nghiduha kif inhi, ejjew nirriflettu ftit fuq il-familji
taghna. Jekk ma nissallbux fil-familji taghna u ma naghtux hajja, jekk ma nghixux il-misteru
tas-salib, ta’ Gesu li jmut u li jaghti lilu nnifsu biex ahna niehdu I-hajja minnu, jekk xi hadd
fil-familja — anzi, nazzarda nghid, jekk mhux kull membru tal-familja — jissallab ghal
haddiehor u ghall-ohrajn, allura se tigri haga wahda: il-familja se ssallab lil xi hadd. Jekk ma
nissallabx jien, se nsallab lilek. Din hi d-dinamika tar-relazzjonijiet. Mhux hekk jigri fir-
relazzjonijiet! Jekk xi hadd jibga’ lura, jew hi jew hu jibqghu lura milli jaghmlu dmirhom,
milli jaghtu sehemhom, jekk jien nibga’ lura, se nsallab lilek, se ngieghel lilek tbati. U dak li
forsi int qabel kont taghmlu bi mhabba, b’generozita, b’ghotja, tispic¢a taghmlu bhala piz



ghax teghja. Ghax it-toqol kemm iddum tkaxkru? Fl-ahhar icedik jekk ikun itqal minn dak li
tiflah taghti, ikbar minn dak li tiflah taghmel.

Allura llum, fil-festa tieghu, San Lawrenz djaknu u martri jistedinna biex kull wiehed u kull
wahda minna nassumu u niehdu fuqna dan l-atteggjament ta’ Gesii; tal-habba tal-qamh li
taga’ fl-art u tmut mhux biex tibqa’ wahedha, imma biex taghti hafna frott. U Gest jkompli u
jghidilna: “Tahsbu intom illi jekk inti tfittex li tirbah id-dinja kollha, li tikseb hajtek, int se
tkun kuntent?”. Kwazi kwazi qed jghidha lilna din, lili u lilek illi forsi ghalina 1-flus huma,
jekk mhux l-iktar haga importanti, imma kwazi. Ma ninsewx li San Lawrenz kien
amministratur, kien bankier. Kieku llum hekk nghidulu: bankier, maniger tal-bank tal-knisja.
Allura jista’ jifhimna San Lawrenz, u nistghu nifhmu iktar x’ghamel San Lawrenz ghax ahna
xi ftit jew wisq bhalu f’dan is-sens. Ftit jew wisq ahna wkoll ippreokkupati li 1-flus huma
importanti fil-hajja taghna. Ftit jew wisq ahna wkoll ippreokkupati li jkollna mhux biss
bizzejjed imma jekk jista’ jkun izzejjed ghalina u ghal ta’ warajna. Hu wkoll kellu din il-
problema, u nafu x’ghamel meta Valerjanu I-Imperatur jitolbu jgiblu 1-gid tal-Knisja, wara li
kien temm il-hajja tal-Papa Sistu u tad-djakni 1-ohra. San Lawrenz jagbad il-foqra, il-morda,
il-batuti u jehodhom quddiem I-Imperatur Valerjanu. Ghaliex? Ghax ghal San Lawrenz kienet
cara daqgs il-kristall li 1-gid tal-Knisja huma dawk tal-ahhar, dawk li jbatu, dawk li
jissagrifikaw lilhom infushom. Il-gid tal-Knisja huwa sagrificcju. Il-fqir jaghmel sagrificcju,
il-batut jaghmel sagrific¢ju ghax jixbah lill-persuna ta’ Gesu illi jissagrifika ruhu
kontinwament, illi jaghti lilu nnifsu kontinwament. II-fgir u 1-batut jixbhu lil Gesi msallab u
ghalhekk il-fqir u l-batut isiru 1-gid tal-Knisja. Allura Gest, meta fil-Vangelu jghid: “Min
ihobb lil hajtu jitlifha”, kwazi kwazi gieghed jghidha ghalija u ghalik. Din fehemha tajjeb San
Lawrenz, ghax ikompli Gesti: “U min jobghod lil hajtu”, jigifieri min jaghti hajtu f’din id-
dinja u jhalli lill-ohrajn igattghu u jieklu minnu, dak hu li jiksibha. Issa din mhix fantasija!

Jien nistgarr maghkom li meta kont seminarista ged nistudja biex insir sacerdot, sikwit kont
nithabat ma’ din il-problema u kont nistagsi: Jien bhala bniedem, bhala zaghzugh ta’ bejn 20
u 25 sena — u int bhala bniedem li ghandek iz-zmien li ghandek illum — x’inhu l-iskop ta’
hajti? Jien xi rrid infittex l-iktar f’hajti? Li nkun sew, li nkun kuntent (dak kollu li ghidna fil-
bidu), jew inkella li naghti hajti? Kont ninfixel quddiem din il-mistogsija. Jien ghaliex jien
imsejjah? Biex l-energija li ghandi, il-kapacitajiet li ghandi naghtihom lill-ohrajn? Biex
nissagrifika lili nnifsi lill-haddiehor jew inkella biex inkun kuntent? Ghax jien kwazi kwazi
ridthom it-tnejn, imma ma ridtx li naghti lili nnifsi minghajr ma nkun kuntent. Ma ridtx illi
nbati u nissagrifika lili nnifsi minghajr ma nkun kuntent. Jien ma nafx din hix ukoll il-
problema, id-dilemma taghkom, imma jien ghalija kienet ¢ara hafna quddiemi meta kont
zaghzugh. Qed niddeciedi x’se naghmel b’hajti u domt nithabat mar-risposta, imma sibt
risposta u mhix risposta tieghi. Hi risposta tal-Vangelu li nixtieq nagsamha maghkom. Mhix
risposta tal-Vangelu biss, imma hi risposta tax-xjenzi umani kollha, il-psikologija u s-
socjologija. Huma konvinti illi jekk il-bniedem ma jhobbx, ma jistax ikun kuntent. Bniedem
li ma jaghtix lilu nnifsu ma jistax ikun kuntent. Mela liema hu l-ewwel skop ta’ hajjitna?
X’ghandna nfittxu l-ewwel f’hajjitna? Mhux li nkunu kuntenti, imma ghandna nfittxu 1-
ewwel f’hajjitna li naghtu lilna nfusna. Bhala konsegwenza tal-ghotja taghna, tas-self
donation taghna, tas-self giving taghna, bhala konsegwenza mhix imfittxija mbaghad jien u
int nistghu nkunu kuntenti. Imma jekk jien nispara dritt u nfittex li nkun kuntent u li nkun
sew, jien se jigrili bhal dak illi jfittex, ifittex, ifittex u qatt ma jsib. Bhal dak illi jispicca
f’¢irku vizzjuz tat-tfittix u jispicca stressat u mdejjaq ghax dak li ged ifittex ma jsibux.

Ippruvaw irriflettu ftit fuq il-hajja taghna ta’ kuljum. Ipprova aghmel bhala mira ta’ hajtek li
jkollok hafna flus; meta se tilhagha dik il-mira? Qatt. Ipprova aghmel mira ta’ hajtek illi t-tfal



tieghek ikunu success fil-hajja; meta se tilhagha dik il-mira? Qatt. Ipprova aghmel mira fil-
hajja illi 1-iktar haga importanti illi 1-ohrajn jaghtu kasek u jistmawk, li int tkun popolari;
meta se tilhagha dik il-mira? Qatt. Dan xi jfisser? Illi gieghed inhejji t-triq ghall-frustrazzjoni.
Qieghed inhejji t-triq ghad-dwejjaq tieghi. Allura Gest ghandu ragun meta jghidilna: “Min
ifittex biex isalva hajtu, jitlifha; imma min jaghti hajtu, dak hu li jsibha”. Ghandu ragun San
Lawrenz, ghandna ragun naghmlu festa ahna dalghodu, ghandna ragun nifirhu mhux biss
b’San Lawrenz imma b’kull darba li jien u int ghexna xi ftit minn din l-esperjenza permezz
ta’ dawk is-sagrificcji zghar li naghmlu kuljum fil-hajja. Hekk jiena niggarantilkom illi kieku
nghixu ftit iktar din il-logika tal-Vangelu, kieku nsegwu u nixbhu ftit iktar lil dan il-qaddis
kbir taghkom, kieku niffrankaw hafna tbatija fil-hajja, kieku niffrankaw hafna problemi tar-
relazzjonijiet, kieku niffrankaw hafna problemi fuq is-sitwazzjonijiet tax-xoghol.

Ejjew nitolbuh dalghodu lil San Lawrenz biex il-festa li naghmlu lilu ma naghmluhiex biss
lilu, imma naghmluha wkoll lilna. Hekk, jekk ahna niddeciedu llum, m’hemmx ghalfejn issa,
imma niddec¢iedu li naghtu ftit iktar minna nfusna, li nhobbu ftit iktar, li niehdu ftit iktar
pacenzja, li nwarrbu ftit iktar l-ego taghna biex naghmlu ftit wisa’ iktar ghal haddiehor, li
naghtu ftit iktar fil-familja — mhux gieghed nitbieghed jien, mhux ged insemmi l-emigranti, 1-
ghedewwa... dawk ukoll, imma nibda mid-dar. Ejjew din il-logika ta’ San Lawrenz, dawn is-
sentimenti ta’ San Lawrenz inhalluhom jghallmuna, inhalluhom jedukawna, inhalluhom
jiffurmawna biex inkunu tassew komunita li taghmel festa mhux biss minn barra, bil-limiti
taghha din is-sena minhabba s-sitwazzjoni tal-Covid, imma fuq kollox fil-qalb taghna.
Maghqudin flimkien, maghqudin ma’ San Lawrenz u mal-kelma ta’ Gest, ghax jekk il-habba
tal-qamh ma taqax fl-art u tmut, tibga’ wahedha, imma jekk tmut, veru taghmel hafna frott.



